Ruling mogħti mill‑Ispeaker Anġlu Farrugia fis‑Seduta 240 tat-8 ta’ Mejju 2024 dwar talba tal‑Kap tal‑Oppożizzjoni għall‑aġġornament tal‑Kamra taħt l‑Ordni Permanenti 13

Is‑Sedja kkonsidrat it‑talba tal‑Kap tal‑Oppożizzjoni, l‑Onor. Bernard Grech, sabiex il‑Kamra tissospendi x‑xogħol tagħha skont l‑Ordni Permanenti 13 ħalli tiddiskuti l‑materja msemmija fid‑dikjarazzjoni ppreżentata mill‑Onorevoli Membru u nikkwota:

“Sur President, qed inressaq talba skont I-Ordni Permanenti 13 sabiex iI-Kamra taġġorna biex tiddiskuti ħaġa definita ta’ importanza pubblika urġenti.

Il-ħaġa definita li qed nitlob li I-Kamra taġġorna biex tiddiskuti hija n-nuqqas ta’ riżenja jew it-tkeċċija tal-Onorevoli Chris Fearne minn Deputat Prim Ministru u Ministru għall-Fondi Ewropej, Ugwaljanza, ir-Riformi u d-Djalogu Soċjali wara li lbieraħ fit-Qorti tal-Maġistrati (Malta) bħala Qorti Struttorja akkużat li kkommetta frodi b'għemil qarrieqi u approprjazzjoni bla jedd f'ċirkostanzi aggravanti għad-detriment tal-Gvern ta’ Malta u/jew entitajiet governattivi oħra u/jew persuni oħra.

Għalhekk sal-lum l-Onorevoli Chris Fearne qiegħed jibqa’ jokkupa l-kariga ta’ Deputat Prim Ministru u Ministru għall-Fondi Ewropej, Ugwaljanza, ir-Riformi u d-Djalogu Soċjali u l-Prim Ministru qiegħed iżommu fl-istess kariga minkejja dawn l-akkużi kriminali serji, gravi u bla preċedent fl-istorja politika ta’ pajjiżna u li f’kull pajjiż demokratiku jwasslu għal riżenja jew tkeċċija b'mod immedjat minn kull kariga pubblika.

Din hija kwistjoni ta’ importanza pubblika urġenti għax il-poplu Malti u Għawdxi għandu dritt ma jkollux persuni li huma akkużati quddiem il-Qrati ta’ pajjiżna b'reati kriminali serji u gravi u li jibqgħu jokkupaw il-kariga ta’ Ministru, f'dan il-każ Deputat Prim Ministru u Ministru għall-Fondi Ewropej, Ugwaljanza, ir-Riformi u d-Djalogu Soċjali.

Għalhekk qed inressaq din il-mozzjoni skont l-Ordni Permanenti 13 għall-aġġornament tal-Kamra sabiex tiddiskuti din il-ħaġa definita ta’ importanza pubblika urġenti kif għadni kif spjegajt.

Sur President, qed ngħaddilek din id-dikjarazzjoni miktuba dwar is-suġġett li għandu jiġi diskuss skont kif għadni kif stqarrejt.”

Is-Sedja mill-ewwel tixtieq tirrileva li minkejja li tagħraf li l-avvenimenti li għaddejin jagħtu lok għal tħassib, hija tibqa’ dejjem obbligata li tosserva l-Ordnijiet Permanenti li jirregolaw il-proċeduri tal-Kamra.  Kif espress f’diversi rulings, hija m’għandhiex triq oħra u ma tistax tiddipartixxi minn dan l-obbligu.

Dan jerġa’ jwassal lis-Sedja biex fil-konsiderazzjoni tagħha dwar jekk il-materja hijiex definita, ta’ importanza pubblika u urġenti, tirrepeti li filwaqt li tagħraf, kif diġà ngħad li l-materja hija definita u bla dubju ta’ importanza pubblika, jeħtieġ li s-Sedja tkun sodisfatta dwar il-materja tal-urġenza. 

Is-Sedja tirrileva wkoll illi fid-dikjarazzjoni tal-Kap tal-Oppożizzjoni, fost oħrajn qed tintalab diskussjoni dwar in-nuqqas ta’ riżenja jew it-tkeċċija tal-Onor. Chris Fearne, minn Deputat Prim Ministru u Ministru għall-Fondi Ewropej, Ugwaljanza, ir-Riformi u d-Djalogu Soċjali.

Is-Sedja hawnhekk tirreferi għall-paragrafu (4) tal-Ordni Permanenti 13 li qed jiġi invokat mill-istess Kap tal-Oppożizzjoni li b’mod ċar u inekwivoku jgħid:

	“(4) Ebda diskussjoni ma tista’ titqanqal b’dan il-mezz dwar ħwejjeġ li jkunu avżati għad-diskussjoni jew li jkunu mniżżla bħala ordni tal-ġurnata jew dwar kwistjoni ta’ privileġġ, jew dwar ħaġa li ma tistax tiġi diskussa ħlief wara mozzjoni speċifika.”

Mill-qari ta’ dan il-paragrafu is-Sedja tirrileva li talba għal riżenja ta’ Membru tal-Eżekuttiv, f’dan il-każ id-Deputat Prim Ministru, teħtieġ mozzjoni speċifika, li tkun sostantiva u ċjoè b’avviż ta’ tlett ijiem, u li finalment ikun hemm diskussjoni dwarha u deċiżjoni b’vot tal-Kamra. Dan ifisser li t-talba biex id-Deputat Prim Ministru jirriżenja ma tistax issir bil-proċedura użata mill-Kap tal-Oppożizzjoni taħt l-Ordni Permanenti 13 u dan peress li tassattivament irid jittieħed vot.  

Dan huwa l-istess argument użat mill-Ispeaker Myriam Spiteri Debono fir-ruling li tat fis-Seduta 226 tal-15 ta’ Ġunju 1998 u nikkwota mill-konklużjoni tal-istess ruling, li anke s-Sedja preżenti diġà għamlet referenza għalih f’ruling aktar reċenti fis-seduta 283 tas-26 ta’ Novembru 2019 fejn dakinhar il-Kap tal-Oppożizzjoni l-Onor. Adrian Delia ressaq talba taħt l-OP 13 għar-riżenja ta’ dak iż-żmien Prim Ministru l-Onor. Joseph Muscat, fejn għamlet l-istess argument, u allura nikkwota lill-Ispeaker Spiteri Debono meta qalet illi:

“fit‑tieni lok ikkunsidrata s‑serjetà ta’ din it‑talba, is‑Sedja ma jidhrilhiex li f’dan l‑istadju għandhom jitwarrbu l‑proċeduri li normalment huma rikjesti biex titressaq mozzjoni sostantiva. U bla dubju biex titressaq mozzjoni ta’ sfiduċja li hija mozzjoni sostantiva, m’għandhiex titressaq u tiġi diskussa f’dan il‑mument billi jitwarrbu l‑proċeduri stabbiliti fl‑Ordnijiet Permanenti.”

Filwaqt li s-Sedja tikkondividi t-tħassib espress mill-Kap tal-Oppożizzjoni fl-ispjega tad-dikjarazzjoni li ssottometta llum stess ai fini tal-Ordni Permanenti 13, hija ttenni li hija tassattivament marbuta proċeduralment bl-Ordnijiet Permanenti tal-Kamra u kif dawn ġew applikati b’mod kostanti u regolari minn Speakers oħra qabli, u għaldaqstant it‑talba hija miċħuda.

Il-Kamra għalhekk issa se tkompli bix-xogħol tagħha.

